
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পীর বাতাসী
৩৪৩




হায় ভাবিয়া চিন্তিয়া মায় কোন্ কাম করে।

গাও গেরামে চান্দ মোরল গেল তার ঘরে॥

বড় ধনী চান্দ মোরল ক্ষেমতা অপার।

ছাওয়াল কোলে লইয়া মায় গেল বাড়ী তার॥

বায়াকুটি[১] রাইন্দা তার বিনাথে পালিল।

এহি মতে বিনাথ তবে ছয় বছরের অইল॥


দুঃখের কপাল বিনাথ সুখ কোথা পায়।

সাত না বচ্ছর কালে হারাইল মায়॥

মাটিতে লুটাইয়ে বিনাথ কাঁদে মায়ের লাগিয়া।

এইমন দরদী মাও গেলা গো ছাড়িয়া॥

গায়ে যুদি কুটা গো বালি মায় ঝাইরা লইত কোলে।

হেন মাও অভাগারে কোথায় ছাইরা গেলে॥

চৌদিকে চাহিয়া দেখি আপন কেহ নাই।

সংসারে কে সুহৃদ্ আছে গো কই গিয়া দাড়াই॥


চাঁদের বাড়ীতে বিনাথ করে গরুর রাখালী।

কিছু কিছু কইরা বিনাথ দুঃখু যায়রে ভুলি॥

কাটিয়া মরাল বাঁশ বিনাথ বাঁশী বানাইল।

দেখিতে শুনিতে তার কুড়ি বছর হইল॥

ওস্তাদ ধরিয়া বিনাথ বাঁশীর গান শিখে।

চান্দের জননীরে বিনাথ মা বলিয়া ডাকে॥

সুজন্তী তাদের কথা চান্দের সমান।

এইমত সুন্দরী কন্যা নাইসে তিরভুবন॥

পুষ্প যেমন হেল্যা পড়ে পবনার বায়।

হালিয়া নাচিয়া কন্যার বার বচ্ছর যায়॥

